KILIZIYA IYOBOWE NA ROHO MUTAGATIFU
 (Padiri Fabien Hagenimana)
“Umunsi wa Pentekositi uragera, bose bakaba bakoraniye hamwe. Ako kanya, umuriri umeze nk’inkubi y’umuyaga uva mu ijuru, maze wuzura mu nzu bari barimo. Nuko haboneka indimi zisa n’iz’umuriro, zigabanya zijya kuri buri muntu muri bo. Ubwo bose buzuramo Roho Mutagatifu, batangira kuvuga mu zindi ndimi, uko Roho abahaye kuzivuga. Aho rero i Yeruzalemu habaga Abayahudi bubaha Imana, bari baraturutse mu mahanga yose ari mu nsi y’ijuru. Ngo bumve urwo rusaku, rubanda rwose barakorana maze barumirwa, kuko buri wese yabumvaga bavuga mu rurimi rwe bwite” (Intu2,1-6).
Kenshi iyo abantu bavuga ku buyobozi bwa Kiliziya, usanga bagarukira ku nzego no ku bantu batandukanye bafite ubutumwa mu buyobozi bwayo. Mu kuvuga batyo baba biyibagije ko Nyagasani, we Mutware wa Kiriziya, atayishyize mu maboko y’abantu ngo bayiyobore bagendeye ku bitekerezo byabo. Mbere yo gusubira kwa Se, yavuze yeruye agira ati :”Niba munkunda koko, muzubaha amategeko yanjye. Nanjye nzasaba Data, azabahe undi Muvugizi, uzaza kubana namwe iteka. Uwo ni Roho Nyir’ukuri isi idashobora kwakira, kuko itamubona kandi ntimumenye. Mwebwe ariko muramuzi, kuko abana namwe kandi akababamo” (Yh14,15-17). Ni koko, umwanya wa Roho Mutagatifu ni ndasimburwa mu buzima bwa Kiliziya. 
Uwo Roho Mutagatifu uvugwa mu Gitabo cy’Intangiriro ko yahuhiraga hejuru y’isi yari ikivangavange (Int1,2), ni we wayoboye amateka y’ugucungurwa. Kenshi Roho Mutagatifu yayoboye abasokuruza bacu mu kwemera, cyane cyane avugira mu bahanuzi. Abo bahanuzi kandi ni bo bahanuye ko ibihe by’umukiro bizaba biyobowe na Roho Mutagatifu. Ni byo Umuhanuzi Izayi atubwira agira ati: “Umumero uzashibuka ku gishyitsi cya Yese, inkomoko ye izamuke ku muzi wacyo, Umwuka w’Uhoraho uzamwururukiraho, umwuka w’ubuhanga n’uw’ubushishozi, umwuka w’ubujyanama n’uw’ubudacogora, umwuka w’ubumenyi n’uw’ukubaha Uhoraho, kandi unamutoze gutinya Uhoraho “ (Iz11,1-3). Twibuke ko na Yezu yatangiye ubutumwa bwe ku mugaragaro yakoresheje amagambo y’umuhanuzi Izayi (Iz61,1-3) agira ati:  «Roho wa Nyagasani arantwikiriye, kuko yantoye akansiga amavuta, agira ngo ngeze Inkuru Nziza ku bakene, ntangarize imbohe ko zibohowe, n’impumyi ko zihumutse, n’abapfukiranwaga ko babohowe,  kandi namamaze umwaka w’impuhwe za Nyagasani”(Lk4,18-19 ). 
Umwanya wa Roho Mutagatifu wagaragaye mu buryo bwihariye igihe cy’ukwigira umuntu kwa Jambo. Ni koko, Malayika Gaburiyeli yatangaje  ko Mariya azasama ku bubasha bwa Roho Mutagatifu (Lk1,35). Elizabeti na we yuzuye Roho Mutagatifu, yatangaje amagambo akomeye kuri Bikira Mariya (Lk1,42-45). Twibuke ko na Simewoni yari atuwemo na  Roho Mutagatifu kandi ngo uwo Roho Mutagatifu yari yaramuhishuriye ko atazapfa atabonye Kristu wa Nyagasani (Lk2,25-26). Uwo Roho Mutagatifu na none yagaragaye mu gihe cya batisimu ya Yezu, bityo bigaragara ko ari we uzamuyobora mu buzima n’ubutumwa bye. Koko rero ni we wamujyanye mu butayu mu mwiherero we wa mbere, kandi amufasha gutsinda ibishuko bya Sekibi. 
Mbere yo kwinjira mu isaha y’ububabare, Yezu yasezeranyije abigishwa be Roho Mutagatifu, ari na we uzabibutsa ibyo Yezu yabigishije, akabigisha ibyo batari bagasobanukiwe, akababera umuvugizi kandi akabrengera mu bihe by’ibigeragezo. Yezu abivuga neza agira ati: “Ibyo mbibabwiye nkiri kumwe namwe, ariko Umuvugizi Roho Mutagatifu, Data azohereza mu izina ryanjye, ni we uzabigisha byose, kandi abibutse n’ibyo nababwiye byose” (Yh14, 25-26).
Kandi ni koko, abigishwa ba Yezu baranzwe n’ubwoba ndetse no gucika intege imbere y’ububabare n’urupfu bye. Yewe n’igihe amaze kuzuka ntabwo basobanukiwe. Bari bakeneye imbaraga za Roho Mutagatifu kugira ngo bave mu bwoba maze babone imbaraga zo kwamamaza inkuru nziza y’izuka rya Nyagasani. Mbere yo gusubira mu ijuru, Yezu yerekanye umwanya wa Roho Mutagatifu agira ati: «Si mwebwe mugenewe kumenya ibihe n’amagingo Data yageneye ubutegetsi bwe bwite, ahubwo mugiye guhabwa imbaraga za Roho Mutagatifu uzabazamo, bityo muzambere abahamya i Yeruzalemu, muri Yudeya yose no muri Samariya, ndetse no kugera ku mpera y’isi » (Intu1,7-8). 
Nyuma y’uko Yezu asubiye mu ijuru, intumwa ze  n’abandi bigishwa barimo n’abagore bamwe, barimo Mariya nyina wa Yezu, ndetse n’abavandimwe be, bateraniye mu cyumba cyo hejuru, ari na ho bategerereje Roho Mutagatifu, basenga, ari na ho batoreye Matiyasi ngo asimbure Yuda. Muri icyo cyumba rero ni ho Roho Mutagatidu yabasanze maze abiyereka mu ndimi z’umuriro no mu mutingito. Ubwo intumwa zuzuye Roho Mutagatifu, zironka  imbaraga zizitinyura ndetse n’ubumenyi bw’indimi zizifasha kuvuga maze buri wese akabumva mu rurimi rwe (Int2, 1-13).  Igihe rero Roho Mutagatifu amanukiye ku ntumwa ni bwo Kiriziya yavutse, bityo ijya ahagaragara, iyobowe na Roho Mutagatifu. Kiliziya rero na Roho Mutagatifu ni indatana! Roho Mutagatifu ni we roho ya Kiliziya, yo “mubiri mayobera wa Kristu”. Isano iri hagati ya Roho Mutagatifu na Kiliziya rero ni kimwe n’isano iba hagati ya roho n’umubiri. Roho Mutagatifu aha Kiliziya ubuzima, akayitagatifuza, akayiyobora kandi akabumbira abemera mu bumwe, bakabana kandi bakuzuzanya binyuze mu ngabire zitandukanye agabira buri wese ku neza ya bose. Na none kandi Roho Mutagatifu ni we uyoboye ubutumwa bwa Kiliziya nk’umuryango ari ni ho buri wese mu bemera akomora ubutumwa bwe n’inema bukeneye, kubera ikuzo ry’Imana n’umukiro w’abantu. 
Abigishwa bamaze kwakira Roho Mutagatifu bagaragaje ko byose byaremwe bundi bushya. Petero wari wabaswe n’ubwoba yatinyutse guhamya ibya Yezu wapfuye akazuka. Uwari wagize ubwoba imbere y’umuja, bigera n’aho acurikiranya indahiro yihakana Yezu, yatinyutse kuvugira imbere y’imbaga irimo na bamwe muri babandi bicishije Yezu. Petero yavuze ashize amanga agira ati: “Yezu w’i Nazareti, uwo muntu Imana yemeje muri mwe, imukoresha ibitangaza, ibikorwa n’ibimenyetso bikomeye rwagati muri mwe, nk’uko mubizi ubwanyu, uwo muntu rero, bikurikije umugambi udakuka w’Imana, amaze gutangwa, mwaramwishe mumubambisha ku musaraba amaboko y’abagome. Ariko Imana yaramuzuye, imubohora ku ngoyi z’urupfu kuko bitashobokaga ko rumuherana” (Intu2, 22-24). Uwo Roho Mutagatifu rero ni we wahaye Petero guhamya Yezu mu magambo no mu bikorwa, dore ko ari we wamuhaye ububasha bwo gukora ibitangaza mu izina rya Yezu ndetse agatuma abantu ibihumbi n’ibihumbagize bahinduka babikesha ijambo ry’intumwa. Mu gihe cy’ibitotezo birimo no gufungwa, Petero yerekanye ko abigishwa bayobowe koko na Roho Mutagatifu mu buzima n’ubutumwa byo guhamya ko Yezu ari muzima. Imbere y’abamubuzaga kongera kwamamaza ibya Yezu,  Petero yisobanuye agira ati: “Tugomba kumvira Imana kuruta abantu. Imana y’abasekuruza bacu yazuye Yezu, uwo mwishe mumumanitse ku giti. Ni we Imana yakurishije ububasha bwayo ngo abe Umutegetsi n’Umukiza, kugira ngo aronkere Israheli ukwisubiraho n’ibabarirwa ry’ibyaha. Turi abagabo bo kubihamya, twe na Roho Mutagatifu Imana yahaye abayumvira» (Intu3,29-32).
Roho Mutagatifu rero ni we uyoboye Kiliziya mu rugendo rw’iyobokamana no mu butumwa. Uretse n’intumwa zari ziteraniye muri cya cyumba ku munsi wa Pentekositi, n’abandi bose bahawe ubutumwa, bayobowe na Roho Mutagatifu. Nguko uko na Pahulo Pahulo Mutagatifu yayobowe na Roho Mutagatifu, kuko yabatijwe na Ananiya kandi akakira Roho Mutagatifu (Intu9,17-19). Mu butumwa bwe yagarutse kenshi kuri Roho Mutagatifu, kandi akangurira abakristu kubeshwaho no kubwirizwa na Roho Mutagatifu: “Ijambo rya Kristu niribaturemo, risagambe rwose. Mujye mwigishanya kandi muhanane, mubigiranye ubwitonzi. Mujye mushimira Imana mu mitima yanyu, muyiririmbira zaburi, ibisingizo n’izindi ndirimbo mubwirijwe na Roho Mutagatifu. Ari ibyo muvuze, ari n’ibyo mukoze, byose mujye mubigira mu izina rya Nyagasani Yezu, abe ari we mwisunga mushimira Imana Data” (Kol3,16-17). 
Birumvikana rero ko, nk’uko muri batisimu twahawe Roho Mutagatifu, tugasenderezwa mu gukomezwa, ubuzima bwacu budashobora kuba ubwa gikristu tutayobowe na Roho Mutagatifu. Roho Mutagatifu rero ayobora Kiliziya mu nzego zayo, ari na ko ayobora buri wese ndetse no mu ngabire zitandukanye zigize ubwiza n’ubutumwa bya Kiliziya. Kuba Roho Mutagatifu ari we muyobozi, ni ukuvuga ko agomba guhabwa rugari mu buzima bwa Kiliziya. Inama nkuru ya Vatikani ya Kabiri yagaruye Roho Mutagatifu mu mutima w’inyigisho zivuga kuri kiliziya (ecclésiologie),  yibutsa ko ari we umuyobozi n’umutagatifuza wa Kiliziya, akaba akorera mu mpano z’ubuyobozi ndetse no mu ngabire zitandukanye atanga, kandi akaba ari na we soko y’ubumwe bw’abemera (LG4;7;13).
Umwanzuro
Birumvikana ko urugendo rwo kugendera hamwe rwatangiye mu rwego rw’isi mu mwaka wa 2021 rugasozwa mu mwaka wa 2024, ari na rwo rukomeje mu rwego rwa Diyosezi yacu, ruyoborwa na Roho Mutagatifu. Roho MUtagatifu ni we wadukoranyirije hamwe kandi ni we utubwiriza, akatubwira kandi akaduha kumva neza icyo Imana ishaka. Tumwiyambaze kandi tumutege yombi. 
